
0.0.1 cūḷakammavibhaṅga suttaṃ

1. evaṃ me sutaṃ: ekaṃ samayaṃ bhagavā sāvat-

thiyaṃ viharati jetavane anāthapiṇḍikassa ārāme, atha

kho subho māṇavo todeyyaputto yena bhagavā,tenu-

pasaṅkami. upasaṅkamitvā bhagavatā saddhiṃ sam-

modi, sammodanīyaṃ kathaṃ sārāṇīyaṃ vītisāretvā

ekamantaṃ nisīdi ekamantaṃ nisinno kho subho mā-

ṇavo todeyyaputto bhagavantaṃ etadavoca:

2. ko nu kho bho gotama, hetu ko paccayo, yena ma-

nussānaṃ yeva sataṃ manussabhūtānaṃ dissanti hī-

nappaṇītatā. dissanti hi bho gotama, manussā appā-

yukā, dissanti dīghāyukā. dissanti bavhābādhā, dis-

santi appābādhā. dissanti dubbaṇṇā, dissanti vaṇṇa-

vanto. dissanti appesakkhā, dissanti mahesakkhā. dis-

santi appabhogā, dissanti mahābhogā, dissanti nīca-

kulīnā, dissanti uccākulinā. dissanti duppaññā, dis-

santi paññavanto. ko nu kho gotama hetu ko paccayo,

yena manussānaṃ yeva sataṃ manussabhūtānaṃ dis-

santi hinappaṇītatāni.

3. kammassakā māṇava, sattā kammadāyādā kam-

mayoni kammabandhu kammapaṭisaraṇā, kammaṃ satte

vibhajati yadidaṃ hinappaṇītatāyāti.

4. na kho ahaṃ imassa bhoto gotamassa saṅkhittena

bhāsitassa vitthārena atthaṃ avibhattassa vitthārena

atthaṃ ājānāmi, sādhume bhavaṃ gotamo tathā dham-

maṃ desetu, yathāhaṃ imassa bhoto gotamassa saṅ-

khittena bhāsitassa vitthārena atthaṃ avibhattassa vit-

thārena atthaṃ ājāneyyanti.

5. tena hi māṇava, suṇāhi sādhukaṃ manasikarohi,

bhāsissāmīti.

6. evaṃ hoti kho subho māṇavo todeyyaputto bhaga-

vato paccassosi bhagavā etadavoca:

7. idha māṇava, ekacco itthi vā puriso vā pāṇātipātī

hoti luddo lohitapāṇi hatapahate niviṭṭho adayāpanno

sabbapāṇabhutesu1 so tena kammena evaṃ saman-

tena evaṃ samādinnena kāyassa bhedā parammaraṇā

apāyaṃ duggatiṃ vinipātaṃ nirayaṃ upapajjati. no

ce kāyassa bhedā parammaraṇā apāyaṃ duggatiṃ vi-

nipātaṃ nirayaṃ upapajjati, sace manussattaṃ āgac-

chati, yattha yattha paccājāyati, appāyuko hoti. ap-

pāyukasaṃvattanikā esā mānava paṭipadā, yadidaṃ

pāṇātipātī hoti luddo lohitapāṇī hatapahate niviṭṭho

adayāpanno sabbapāṇabhutesu.

8. idha pana māṇava, ekacco itthi vā puriso vā pā-

ṇātipātaṃ pahāya pāṇātipātā paṭivirato hoti, nihita-

daṇḍo nihitasattho lajjī dayāpanno sabbapāṇabhūta-

hitānukampī viharati. so tena kammena evaṃ samat-

tena evaṃ samādinnena kāyassa bhedā parammaraṇā

sugatiṃ saggaṃ lokaṃupapajjati. no ce kāyassa bhedā

parammaraṇā sugatiṃ saggaṃ lokaṃ upapajjati, sace

1pāṇabhutesu - machasaṃ, pts

manussattaṃ āgacchati, yattha paccājāyati, dīghāyuko

hoti. dīghāyukasaṃvattanikā esā māṇava paṭipadā

yadidaṃ pāṇātipātaṃ pahāya pāṇātipātā paṭivirato hoti

nihitadaṇḍo nihitasattho lajjī dayāpanno sabbapāṇa-

bhūtahitānukampī viharati.

9. idha māṇava, ekacco itthī vā puriso vā sattānaṃ

viheṭhakajātiko hoti pāṇinā vā leḍḍunā vā daṇḍena

vā satthena vā. so tena kammena evaṃ samattena

evaṃ samādinnena kāyassa bhedā parammaraṇā apā-

yaṃ duggatiṃ vinipātaṃ nirayaṃ upapajjati. no ce

kāyassa bhedā parammaraṇā apāyaṃ duggatiṃ vini-

pātaṃ nirayaṃ upapajjati, sace manussattaṃ āgac-

chati, yattha yattha paccājāyati, bavhābādho hoti. bav-

hābādhasaṃvattanikā esā māṇava, paṭipadā yadidaṃ

sattānaṃ viheṭhakajātiko hoti pāṇinā vā leḍḍunā vā

daṇḍena vā satthena vā.

10. idha pana māṇava, ekacco itthī vā puriso vā sat-

tānaṃ aviheṭhakajātiko hoti pāṇinā vā leḍḍunā vā daṇ-

ḍena vā satthena vā. so tena kammena evaṃ samat-

tena evaṃ samādinnena kāyassa bhedā parammaraṇā

sugatiṃ saggaṃ lokaṃupapajjati. no ce kāyassa bhedā

parammaraṇā sugatiṃ saggaṃ lokaṃ upapajjati, sace

manussattaṃ āgacchati, yattha yattha paccājāyati, ap-

pābādho hoti. appābādhasaṃvattanikā esā māṇava,

paṭipadā yadidaṃ sattānaṃ aviheṭhakajātiko hoti pā-

ṇinā vā leḍḍunā vā daṇḍena vā satthena vā.

11. idha pana māṇava, ekacco itthi vā puriso vā ko-

dhano hoti upāyāsabahulo, appampi vutto samāno abhi-

sajjati kuppati vyāpajjati patitthīyati kopañca dosañca

appaccayañca pātukaroti. so tena kammena evaṃ sa-

mattena evaṃ samādinnena kāyassa bhedā paramma-

raṇā apāyaṃ duggatiṃ vinipātaṃ nirayaṃ upapajjati.

no ce kāyassa bhedā parammaraṇā apāyaṃ dugga-

tiṃ vinipātaṃ nirayaṃ upapajjati, sace manussattaṃ

āgacchati, yattha yattha paccājāyati dubbaṇṇo hoti.

dubbaṇṇasaṃvattanikā esāmāṇava, paṭipadā yadidaṃ

kodhano hoti upāyāsabahulo, appampi vutto samāno

abhisajjati kuppati vyāpajjati patitthīyati kopañca do-

sañca appaccayañca pātukareti.

12. idha panamāṇava, ekacco itthī vā puriso vā akko-

dhano hoti anupāyāsabahulo, bahumpi vutto samāno

nābhisajjati, na kuppati na vyāpajjati na patitthīyati

na kopañca dosañca appaccayañca pātukaroti. so tena

kammena evaṃ samattena evaṃ samādinnena kāyassa

bhedā parammaraṇā sugatiṃ saggaṃ lokaṃ upapaj-

jati. no ce kāyassa bhedā parammaraṇā sugatiṃ sag-

gaṃ lokaṃ upapajjati, sace manussattaṃ āgacchati,

yattha yattha paccājāyati pāsādiko hoti. pāsādikasaṃ-

vattanikā esā māṇava, paṭipadā yadidaṃ akkodhano

hoti anupāyāsabahulo, bahumpi vutto samāno nābhi-

sajjati na vyāpajjati na patitthīyati na kopañca dosañca

appaccayañca pātukareti.

13. idha pana māṇava, ekacco itthī vā puriso vā issā-

manako hoti, paralābhasakkāragarukāramānanavan-

danapūjanāsu issati, upadussati issaṃ bandhati. so

tena kammena evaṃ samattena evaṃ samādinnena

kāyassa bhedā parammaraṇā apāyaṃ duggatiṃ vini-

pātaṃ nirayaṃ upapajjati. no ce kāyassa bhedā pa-

rammaraṇā apāyaṃ duggatiṃ vinipātaṃ nirayaṃ upa-

pajjati, sacemanussattaṃ āgacchati, yattha yattha pac-

cājāyati appesakkho hoti. appesakkhasaṃvattanikā

esā māṇava, paṭipadā yadidaṃ issāmanako hoti, para-

lābhasakkāragarukāramānanavandanapūjanāsu issati

upadussati issaṃ bandhati.

14. idha pana māṇava, ekacco itthī vā puriso vā anis-

sāmanako hoti, paralābhasakkāragarukāramānanavan-

danapūjanāsu na issati, na upadussati issaṃ bandhati.

so tena kammena evaṃ samattena evaṃ samādinnena

kāyassa bhedā parammaraṇā sugatiṃ lokaṃ upapaj-

jati. no ce kāyassa bhedā parammaraṇā sugatiṃ sag-

gaṃ lokaṃ upapajjati, sace manussattaṃ āgacchati,

yattha yattha paccājāyati mahesakkho hoti. mahesak-

khasaṃvattanikā esā māṇava, paṭipadā yadidaṃ anis-

sāmanako hoti, paralābhasakkāragarukāramānanavan-

danapūjanāsu na issati na upadussati na issaṃ ban-

dhati.

15. idha pana māṇava, ekacco itthī vā puriso vā na

dātā hoti samaṇassa vā brāhmaṇassa vā annaṃ pā-

naṃ vatthaṃ yānaṃ mālāgandhavilepanaṃ seyyāva-

sathapadīpeyyaṃ. so tena kammena evaṃ samattena

evaṃ samādinnena kāyassa bhedā parammaraṇā apā-

yaṃ duggatiṃ vinipātaṃ nirayaṃ upapajjati. no ce

kāyassa bhedā parammaraṇā apāyaṃ duggatiṃ vini-

pātaṃ nirayaṃ upapajjati, sacemanussataṃ āgacchati,

yattha yattha paccājāyati appabhogo hoti. appabho-

gasaṃvattanikā esāmāṇava, paṭipadā yadidaṃ na dātā

hoti samaṇassa vā brāhmaṇassa vā annaṃ pānaṃ vat-

thaṃ yānaṃ mālāgandhavilepanaṃ seyyāvasathapa-

dīpeyyaṃ.

16. idha pana māṇava, ekacco itthī vā puriso vā dātā

hoti samaṇassa vā brāhmaṇassa vā annaṃ pānaṃ vat-

thaṃ yānaṃ mālāgandhavilepanaṃ seyyāvasathapa-

dīpeyyaṃ. so tena kammena evaṃ samattena evaṃ

samādinnena kāyassa bhedā parammaraṇā sugatiṃ

saggaṃ lokaṃ upapajjati. no ce kāyassa bhedā pa-

rammaraṇā sugatiṃ saggaṃ lokaṃ upapajjati, sace

manussattaṃ āgacchati, yattha yattha paccājāyati, ma-

hābhogo hoti. mahābhogasaṃvattanikā esā māṇava,

paṭipadā yadidaṃ dātā hoti samaṇassa vā brāhmaṇassa

vā annaṃ pānaṃ vatthaṃ yānaṃ mālāgandhavilepa-

naṃ seyyāvasathapadīpeyyaṃ.

17. idha pana māṇava, ekacco itthī vā puriso vā thad-

dho hoti atimānī. abhivādetabbaṃ na abhivādeti. pac-

cuṭṭhātabbaṃ na paccuṭṭheti, āsanārahassa āsanaṃ

na deti, maggārahassa maggaṃ na deti, sakkātabbaṃ

na sakkaroti, garukātabbaṃ na garukaroti. mānetab-

baṃ na māneti, pūjetabbaṃ na pūjeti. so tena kam-

mena evaṃ samattena evaṃ samādinnena kāyassa bhedā

parammaraṇā apāyaṃ duggatiṃ vinipātaṃ nirayaṃ

upapajjati. no ce kāyassa bhedā parammaraṇā apā-

yaṃ duggatiṃ vinipātaṃ nirayaṃ upapajjati, sace ma-

nussattaṃ āgacchati, yattha yattha paccājāyati, nīca-

kulīno hoti. nīcakulīnasaṃvattanikā esā māṇava, paṭi-

padā yadidaṃ thaddho hoti atimānī, abhivādetabbaṃ

na abhivādeti, paccuṭṭhātabbaṃ na paccuṭṭheti, āsa-

nārahassa na āsanaṃ deti, maggārahassa namaggaṃ

deti, sakkātabbaṃ na sakkaroti, garukātabbaṃ na ga-

rukaroti, mānetabbaṃ na māneti, pūjetabbaṃ na pū-

jeti.

18. idha pana māṇava, ekacco itthī vā puriso vā at-

thaddho hoti anatimānī. abhivādetabbaṃ abhivādeti,

paccuṭṭhātabbaṃ paccuṭṭheti, āsanārahassa āsanaṃ

deti, maggārahassa maggaṃ deti, sakkātabbaṃ sak-

karoti, garukātabbaṃ garukāti. mānetabbaṃ māneti,

pūjetabbaṃ pūjeti. so tena kammena evaṃ samat-

tena evaṃ samādinnena kāyassa bhedā parammaraṇā

sugatiṃ saggaṃ lokaṃupapajjati. no ce kāyassa bhedā

parammaraṇā sugatiṃ saggaṃ lokaṃ upapajjati, sace

manussattaṃ āgacchati, yattha yattha paccājāyati, uc-

cākulīno hoti. uccākulīnasaṃvattanikā esā māṇava,

paṭipadā yadidaṃ atthaddho hoti anatimānī, abhivā-

detabbaṃ abhivādeti, paccuṭṭhātabbaṃ paccuṭṭheti,

āsanārahassa āsanaṃdeti, maggārahassamaggaṃdeti,

sakkātabbaṃ sakkaroti, garukātabbaṃgarukaroti, mā-

netabbaṃ māneti, pūjetabbaṃ pūjeti.

19. idha pana māṇava, ekacco itthī vā puriso vā sa-

maṇaṃ vā brāhmaṇaṃ vā upasaṅkamitvā na paripuc-

chitā hoti: kiṃ bhante kusalaṃ, kiṃ akusalaṃ, kiṃ

sāvajjaṃ, kiṃ anavajjaṃ, kiṃ sevitabbaṃ, kiṃ na se-

vitabbaṃ, kiṃ me karīyamānaṃ dīgharattaṃ ahitāya

dukkhāya hoti, kiṃ vā pana me karīyamānaṃ dīgha-

rattaṃ hitāya sukhāya hotīti. so tena kammena evaṃ

samattena evaṃ samādinnena kāyassa bhedā param-

maraṇā apāyaṃ duggatiṃ nirayaṃ upapajjati. no ce

kāyassa bhedā parammaraṇā apāyaṃ duggatiṃ nira-

yaṃ upapajjati, sace manussattaṃ āgacchati, yattha

yattha paccājāyati, duppañño hoti. duppaññasaṃvat-

tatikā esāmāṇava, paṭipadā yadidaṃ samaṇaṃ vā brā-

hmaṇaṃ vā upasaṅkamitvā na paripucchitā hoti: kiṃ

bhante, kusalaṃ, kiṃ akusalaṃ, kiṃ sāvajjaṃ, kiṃ

anavajjaṃ, kiṃ sevitabbaṃ, kiṃ na sevitabbaṃ, kiṃ

me karīyamānaṃ dīgharattaṃ ahitāya dukkhāya hoti,

kiṃ vā pana me karīyamānaṃ dīgharattaṃ hitāya su-

khāya hotīti.

20. idha pana māṇava, ekacco itthī vā puriso vā sa-

maṇaṃ vā brāhmaṇaṃ vā upasaṅkamitvā paripucchitā

hoti: kiṃ bhante, kusalaṃ kiṃ akusalaṃ kiṃ sāvaj-

jaṃ kiṃ anavajjaṃ, kiṃ sevitabbaṃ kiṃ na sevitab-

baṃ kiṃ me karīyamānaṃ dīgharattaṃ ahitāya duk-

khāya hoti, kiṃ vā pana me karīyamānaṃ dīgharat-

taṃ hitāya sukhāya hotīti. so tena kammena evaṃ sa-

mattena evaṃ samādinnena kāyassa bhedā paramma-

raṇā sugatiṃ saggaṃ lokaṃ upapajjati. no ce kāyassa

bhedā parammaraṇā sugatiṃ saggaṃ lokaṃ upapaj-

jati, sace manussattaṃ āgacchati, yattha yattha pac-

cājāyati, mahāpañño hoti. mahāpaññasaṃvattatikā

esā māṇava, paṭipadā yadidaṃ samaṇaṃ vā brāhma-

ṇaṃ vā upasaṅkamitvā paripucchitā hoti: kiṃ bhante

kusalaṃ, kiṃ akusalaṃ, kiṃ sāvajjaṃ, kiṃ anavajjaṃ,

kiṃ sevitabbaṃ, kiṃ na sevitabbaṃ, kiṃ me karīya-

mānaṃ dīgharattaṃ ahitāya dukkhāya hoti, kiṃ vā

pana me karīyamānaṃ dīgharattaṃ hitāya sukhāya

hotīti.

21. iti kho māṇava, appāyukasaṃvattanikā paṭipadā

appāyukattaṃ upaneti. dīghāyukasaṃvattanikā paṭi-

padā dīghāyukattaṃ upaneti. bavhābādhasaṃvatta-

nikā paṭipadā bavhābādhattaṃ upaneti. appābādha-

saṃvattanikā paṭipadā appābādhattaṃ upaneti. dub-

baṇṇasaṃvattanikā paṭipadā dubbaṇṇattaṃ upaneti.

pāsādikasaṃvattanikā paṭipadā pāsādikattaṃ upaneti.

appesakkhasaṃvattanikā paṭipadā appesakkhattaṃ upa-

neti. mahesakkhasaṃvattanikā paṭipadāmahesakkhat-

taṃ upaneti. appabhogasaṃvattanikā paṭipadā appa-

bhogattaṃ upaneti. mahābhogasaṃvattanikā paṭipadā

mahābhogattaṃ upaneti. nīcakulīnasaṃvattanikā pa-

ṭipadānīcakulīnattaṃ upaneti. uccākulīnasaṃvattanikā

paṭipadā uccākulīnattaṃ upaneti. duppaññasaṃvat-

tanikā paṭipadā duppaññattaṃ upaneti. mahāpañña-

saṃvattanikā paṭipadā mahāpaññattaṃ upaneti.

22. kammassakā māṇava, sattā kammadāyādā kam-

mayoni kammabandhu kammapaṭisaraṇā, kammaṃ satte

vibhajati yadidaṃ hinappaṇītatāyāti.

23. evaṃ vutte subho māṇavo todeyyaputto bhaga-

vantaṃ etadavoca. abhikkantaṃ bho gotama, abhik-

kantaṃ bho gotama, seyyathāpi bho gotama, nikkuj-

jiṃ vā ukkujjeyya, paṭicchannaṃ vā vivareyya, mūḷ-

hassa vā maggaṃ ācikkheyya, andhakāre vā telapaj-

jotaṃ dhāreyya cakkhumanto rūpāni dakkhintīti. eva-

mevaṃbhotā gotamena anekapariyāyena dhammo pa-

kāsito esāhaṃbhavantaṃ gotamaṃ saraṇaṃgacchāmi

dhammañca bhikkhusaṅghañca. upāsakaṃ maṃ bha-

vaṃ gotamo dhāretu ajjatagge pāṇupetaṃ saraṇaṃ

gatanti.

